
UY-JOY QURILISHI 
MADANIYATI, UNING O‘ZIGA 
XOS XUSUSIYATLARI VA 
TAMOYILLARI

Davletov Islambek Xalikovich
I.f.n., TAQU “Menejment” kafedrasi professori

Zikrullayev Valixon G‘aybulla o‘g‘li
TAQU “Menejment” kafedrasi assistenti

Annotatsiya: Maqolada qurilish madaniyati taraqqiyotining tarixiy an’analari, shuningdek, uy-joy qurilishi sohasi hozirgi 
davrda milliy iqtisodiyotning drayveri ekanligi, so‘nggi yillarda uy-joylarni foydalanishga topshirish va aholining o‘rtacha 
uy-joy bilan ta’minlanganlik ko‘rsatkichlari tahlili, uy-joy qurilishi madaniyati tushunchasi va uning asosiy tamoyillari bayon 
etilgan. Shu bilan birga, maqolada zamonaviy uy-joy qurilishi madaniyatidagi asosiy muammolari ko‘rsatilgan bo‘lib, 
jamiyat ehtiyojlariga javob beradigan barqaror va sifatli uy-joylarni barpo etish uchun qurilish madaniyatini yanada tako-
millashtirishning istibolli yo‘nalishlari tavsiya etilgan.

Kalit so‘zlar: milliy iqtisodiyot drayveri, qurilish madaniyati, uy-joy qurilishi madaniyati, mahalliy resurslar, urbanizatsiya 
jarayoni, kompleks yondashuv, innovatsion qurilish materiallari, ekologik toza materiallar, barqaror uy-joy qurilishi, aqlli 
texnologiyalar, shahar infratuzilmasi.
Abstract: The article examines the historical traditions of the development of construction culture, and also outlines the 
fact that currently the housing construction sector is a driver of the national economy, an analysis of housing commis-
sioning indicators and the average housing supply of the population in recent years, the concept of housing construction 
culture and its basic principles. At the same time, the article shows the main problems of the culture of modern housing 
construction, and also recommends promising directions for further improving the construction culture in order to build 
stable and high-quality housing that meets the needs of society.

Key words: national economic driver, construction culture, culture of residential construction, local resources, urban-
ization process, complex approach, innovative building materials, ecologically clean materials, sustainable residential 
construction, smart technologies, urban infrastructure.
Аннотация: В статье рассматриваются исторические традиции развития строительной культуры, а также изло-
жены то, что в настоящее время сфера жилищного строительства является драйвером национальной экономики, 
изложены анализ показателей ввода жилья и средней обеспеченности населения жильем в последние годы, 
понятие культуры жилищного строительства и ее основные принципы. При этом в статье показаны основные про-
блемы культуры современного жилищного строительства, а также рекомендованы перспективные направления 
дальнейшего совершенствования строительной культуры в целях строительства стабильного и качественного 
жилья, отвечающего потребностям общества.

Ключевые слова: драйвер национальной экономики, строительная культура, культура жилищного строительства, 
местные ресурсы, процесс урбанизации, комплексный подход, инновационные строительные материалы, эколо-
гически чистые материалы, устойчивое жилищное строительство, умные технологии, городская инфраструктура.

K I R I S H
Hozirgi kunga kelib dunyo aholisi soni 8 mlrd.dan oshib ketdi. Ta’kidlash joizki, 2 mingga yaqin turli millat 

va elat vakillaridan tarkib topgan zamondoshlarimizning qadriyatlari va turmush tutumi bir-biridan farq qiladi 
hamda har birining o‘ziga xos tomonlari bor. Respublikamizda qurilish sohasi milliy iqtisodiyotimizning dray-
veriga aylanib bormoqda. Xususan, bino va inshootlar qurilishi, xususan, zamonaviy uy-joy qurilishi, shu 
qatorda “Toshkent-City” xalqaro ishbilarmonlik markazi, “Olmazor Business City” turar joy majmuasi, “Piramit 
Tower” ko‘p tarmoqli majmua va boshqa ko‘plab ko‘p qavatli uy-joylar qurilishi, nafaqat shaharlarimizning ko‘rki, 
balki dunyo miqyosida mamlakatimizning rivojlanayotgan davlatlar qatoriga qo‘shilayotganidan yana bir bor 
darak beradi. Albatta, yuqrida ta’kidlab o‘tilgan yuksak qurilishlar zamirida sohaning o‘ziga xos milliyligi va 
madaniyati bilan bog‘liq jihatlar muhim ahamiyatga egadir.

Qurilish madaniyati tushunchasi bizda juda qadimdan mavjud bo‘lgan. Arxeologik izlanishlar va qazilmalar 
natijalariga asoslangan holda miloddan avvalgi qurilgan qal’alar, turli suv inshootlari, sug‘orish tizimlari va bosh-
qalar bularning tasdig‘i sifatida e’tirof etilmoqda. Shu boisdan ham hozirda ajdodlarimizdan meros qolgan qur-
ilish madaniyati asosida mustahkam va ko‘rkam, o‘ziga xos betakror jahon andozalariga mos zamonaviy bino 
va inshootlar qad rostlamoqda. 

Qurilish madaniyatining rivojlanish tarixi ming yillarga borib taqaladi. Qadim zamonlardan beri odamlar o‘z 
ehtiyojlarini qondirish va qulay yashash sharoitlarini yaratish uchun uylar, ibodatxonalar, shaharlar va boshqa 
inshootlar qurdilar. Qadimgi Misrdagi ibodatxonalar va piramidalar, Mesopotamiyadagi zigguratlar, yunon ibo-
datxonalari va Rim amfiteatrlari – bularning barchasi nafaqat funksional tuzilmalar, balki e’tiqod va sivilizatsi-
yalar kuchining ramzi edi. O‘rta asrlarda va hozirgi zamonda texnika va ilmiy kashfiyotlar rivojlanishi bilan qur-
ilish yanada murakkab va xilma-xil bo‘lib ketdi. Arxitekturaning gotika, uyg‘onish davri, barokko va klassitsizm 
kabi yangi uslublari va maktablari paydo bo‘ldi [2]. 

A S O S I Y  Q I S M
XX-asrda sanoat va texnika taraqqiyotining rivojlanishi bilan qurilish yanada keng tarqalib, oqilona tus oldi. 

Temir-beton, shisha va po‘lat kabi yangi materiallar va texnologiyalar paydo bo‘ldi. Binolar balandroq, kattaroq 
va funksional bo‘lib qoldi. Arxitektura jamiyatning yangi g‘oyalari va qadriyatlarini aks ettira boshladi.

Hozirgi davrda esa barqaror qurilish, xususan, barqaror uy-joy qurilishi jadal taraqqiy etmoqda hamda 
ekologik toza materiallardan foydalanish kabi yangi tushuncha va yondashuvlar paydo bo‘lmoqda. Uy-joy qur-
ilishi yanada innovatsion bo‘lib, birinchi navbatda aholi ehtiyojlariga qaratila boshlandi. 

Qurilish madaniyati - bu yuqori sifatli va bardoshli tuzilmalarni yaratishga imkon beradigan muayyan tam-
oyillarga asoslangan kompleks yondashuvdir. U qurilish jarayonining barcha bosqichlarini, ya’ni obyektni loy-
ihalashdan boshlab to undan foydalanish tugagunga qadar bo‘lgan davrni qamrab oladi. 

Uy-joy qurilishi tarixi uni yaratuvchilarning g‘ayrioddiy zukkoligidan dalolat beradi, ular doimiy ravishda 
uy-joy loyihalarini takomillashtirib boradilar va ularni mohirlik bilan moslashtiradilar, mahalliy resurslardan mak-
simal darajada samarali foydalanadilar va muayyan hududning iqtisodiy, ijtimoiy va iqlim sharoitlari bilan bog‘liq 
barcha dolzarb ehtiyojlarni qondiradilar.

Har bir jamiyat uy-joy qurishning o‘ziga xos an’analariga ega, buning natijasida biz o‘ziga xos qurilish usul-
lari va turmush tarzini aks ettiruvchi arxitektura haqida gapirishimiz mumkin. Biroq, mahalliy qurilish madaniyati 
o‘zgarmasdan qolmaydi [3]. U jamiyat taraqqiyoti bilan o‘zaro bog‘liq holda boradi. Buni mamlakatlar o‘rtasidagi 
o‘zaro turli darajadagi siyosiy, iqtisodiy, ijtimoiy-gumanitar, ma’naviy-ma’rifiy va madaniy aloqalarning rivojlan-
ishi, shuningdek yangi bilim va ko‘nikmalar, yangi qurilish texnikalari, texnologiyalari va usullari, yangi qurilish 
materiallari, buyumlari va konstruksiyalarining paydo bo‘lishi bilan izohlash mumkin.

Qayd etish joizki, so‘nggi 6 yil davomida mamlakatimizda uy-joy qurilishi va uni saqlashni rivojlantirishga 
jiddiy e’tibor berilayotgani, avvalo, xalqimizning ana shunday ezgu orzu-umidlari ro‘yobiga xizmat qilayotgani, 
Yangi O‘zbekistonni barpo etish yo‘lidagi inson qadrini ulug‘lashga yo‘naltirilgan islohotlarning amaliy ifodasi 
o‘laroq muhim ahamiyat kasb etmoqda. Buni raqamlarda izohlaydigan bo‘lsak, so‘nggi 6 yildan ortiq davr 
mobaynida respublika bo‘yicha 326 mingta yangi uylar qurilib foydalanishga topshirildi, shuningdek ushbu davr 
ichida uy-joy bilan ta’minlash aholi jon boshiga 18 foizga oshdi [4].

Respublikada 2017–2022-yillar davomida jami 81882,5 ming kv.m. uy-joy foydalanishga topshirildi, 
shundan 53337,3 ming kv.m. qishloq joylarda, 28545,2 ming kv. m. shaharlarda. Turar joy binolarini foydalan-
ishga topshirish 2017-yildagi 11456,4 kv.m.dan 2022-yilda 14612,6 ming kv.m.ga yoki 27,5 % oshdi (1-rasm).

1-rasm: 2017–2022-yillarda respublikaning shahar va qishloq joylarida uy-joylarni foydalanishga topshirish 
dinamikasi (ming kv.m.) [5]

Statistika agentligi ma’lumotlariga ko‘ra, 2023 yilning 1 yanvar holatiga respublikamizda aholining uy-joy 
bilan ta’minlanganlik ko‘rsatkichi har bir aholiga umumiy yashash maydonidan o‘rtacha 18,5 kv.m. ni tashkil 
etgan. Bu ko‘rsatkich 2019–2020-yillarning mos davrlariga nisbatan 2,5 kv.m. oshgan (2-rasm). 

2-rasm: 2017–2022-yillarda respublika aholisining uy-joy bilan ta’minlanganlik ko‘rsatkichi dinamikasi (o‘rtacha 
1 kishiga, kv.m.) [6]

O‘zbekistonda uy-joy qurilishi va uning ekspluatatsiyasi masalalariga jiddiy e’tibor qaratilmoqda. Gap shun-
daki, aholini uy-joy bilan ta’minlash nafaqat asosiy ijtimoiy muammo, balki insonning normal hayotini belgilab 
beruvchi va ta’minlovchi majburiy atributlardan biridir. 

Yuqoridagilar shuni ta’kidlash imkonini beradiki, bugungi kunda respublikada o‘ziga xos demografik vaziyat 
shakllangan bo‘lib, bu amalga oshirilayotgan iqtisodiy islohotlar fonida aholini uy-joy bilan ta’minlashning ijti-
moiy ahamiyati oshishiga sezilarli ta’sir ko‘rsatmoqda.

Aholining uy-joy bilan ta’minlanishi va uning hamyonbopligi mamlakatimizni ijtimoiy-iqtisodiy rivojlantir-
ishning muhim omili hisoblanadi. Bu respublika aholisi turmush darajasiga bevosita ta’sir qiladi va demografik 
vaziyatda aks etadi, shuningdek, u aholining iqtisodiy madaniyatiga ham ta’sir qiladi, chunki uy-joy sotib olishda 
katta pul mablag‘i talab qilinadi.

Mahalliy uy-joy qurilishi madaniyati ko‘pincha jamiyatda shakllangan an’analarni hisobga olish va ularni 
hurmat qilish talabi bilan belgilanadi. Uy-joy qurilishi madaniyati jamiyat taraqqiyotining muhim tarkibiy qismidir. 
U turar joy binolarni qurish va ulardan foydalanish jarayoni bilan bog‘liq bilim, ko‘nikma va qadriyatlarning keng 
doirasini qamrab oladi. Shu nuqtai nazardan qaraganda uy-joy qurilishi madaniyatining asosiy jihatlari, uning 
tarixi, tamoyillari, jamiyatdagi o‘rni, atrof-muhitga ta’siri, shuningdek, uning muammolari va rivojlanish istiqbol-
lari muhim masalalar hisoblanadi [1].

Uy-joy qurilishi madaniyati - bu turar joy binolarini loyihalash, qurish va ulardan foydalanishga kompleks 
yondashuvdir. U nafaqat arxitektura va muhandislik jihatlarini, balki ijtimoiy, iqtisodiy va ekologik omillarni ham 
o‘z ichiga oladi. Quyidagi jadvalda uy-joy qurilishi madaniyatining asosiy tamoyillari va ularning tavsiflari kelti-
rilgan (1-jadval).

1-jadval: Uy-joy qurilishi madaniyatining asosiy tamoyillari

Asosiy tamoyillar Tavsifi

Funksionallik
 Turar joy binolarining maqsadi va vazifalarini hisobga olgan holda loyihalashtirilishi va qurilishi 
kerak. Ular foydalanish uchun qulay va samarali bo‘lishi, odamlarning ehtiyojlarini qondirishi va 
qulay yashash, mehnat yoki dam olish sharoitlarini ta’minlashi kerak.

Estetika
 Uy-joy qurilishi madaniyati atrof-muhitga mos keladigan va unga o‘ziga xos xususiyat beradigan 
go‘zal va uyg‘un binolarni yaratishga intiladi. Estetik taassurot yaratishda me’moriy shakllar, 
ranglar, teksturalar va nisbatlar muhim rol o‘ynaydi.

Xavfsizlik
 Qurilish jarayonning barcha ishtirokchilari - ishchilar, dizaynerlar va bino foydalanuvchilari uchun 
xavfsiz bo‘lishi kerak. Turar joy binolari qurilish me’yorlariga mos kelishi, turli yuklarga chidamli 
bo‘lishi va favqulodda vaziyatlarda xavfsizlikni ta’minlashi kerak.

Barqarorlik
 Uy-joy qurilish madaniyati barqaror va ekologik toza binolarni yaratishga intiladi. Bu energiya 
tejamkor texnologiyalardan foydalanish, qayta tiklanadigan energiyadan foydalanish, chiqindilarni 
boshqarish va atrof-muhitni muhofaza qilishni o‘z ichiga oladi.

Ijtimoiy javobgarlik
 Uy-joy qurilishi jamiyat ehtiyojlari va manfaatlarini hisobga olishi kerak. Binolar aholining barcha 
guruhlari, shu jumladan nogironlar uchun ochiq bo‘lishi kerak. Uy-joy qurilishi madaniyati ijtimoiy 
loyihalarda ishtirok etish va mahalliy hamjamiyatlarni qo‘llab-quvvatlashni ham o‘z ichiga oladi.

Ushbu tamoyillar uy-joy qurilishi madaniyatini rivojlantirish uchun asos bo‘lib, odamlar va butun jamiyat 
ehtiyojlarini qondiradigan sifatli va barqaror turar joy binolarni yaratishga yordam beradi.

Bugungi kunda zamonaviy uy-joy qurilishi madaniyatidagi asosiy muammolarga quyidagilarni kiritish 
mumkin.

■	 Ekologik. Zamonaviy uy-joy qurilish bir qator ekologik muammolarga duch keladi. Ulardan biri 
atrof-muhitning ifloslanishidir. Uy-joy qurilishi jarayonida atrof-muhitga salbiy ta’sir ko‘rsatadigan turli 
xil materiallar va texnologiyalar qo‘llaniladi. Ifloslantiruvchi moddalar, qurilish va buzish chiqindilari, 
energiya va suv iste’moliga salbiy ta’sir ko‘rsatadi.

Ushbu muammoni hal qilish uchun ekologik toza materiallardan foydalanish, energiya tejamkor texnologi-
yalarni qo‘llash, chiqindilarni utilizatsiya qilish kabi tizimlarni takomillashtirish va resurslar sarfini kamaytirish 
kerak.

■	 Ijtimoiy. Asosiy muammo arzon uy-joylarning etishmasligi. Aksariyat mamlakatlarda, ayniqsa, kam 
ta’minlangan aholi qatlamlari uchun uy-joy taqchilligi muammosining mavjudligi. Shu nuqtai nazardan, 
mamlakatimizda birinchi galda aholining kam ta’minlangan qismi, xususan boquvchisini yo‘qotgan, chin 
yetimlar, imkoniyati cheklangan va shu kabi oilalalarning yashash sharoitlarini yaxshilashga alohida 
e’tibor qaratilishi muhim ahamiyat kasb etadi.

Bu muammoni hal qilish uchun ijtimoiy uy-joy dasturlarini ishlab chiqish, arzon va sifatli turar joy majmuala-
rini yaratish, mavjud binolarda yashash sharoitlarini yaxshilash talab qilinadi.

■	 Texnologik. Zamonaviy uy-joy qurilishi madaniyati ham texnologik muammolarga duch kelmoqda. 
Yangi texnika va texnologiyalarning rivojlanishi bilan qurilish uchun yangi imkoniyatlar va talablar paydo 
bo‘ladi. Misol uchun, binolarni 3D bosib chiqarish uskunalari yoki aqlli boshqaruv tizimlari kabi inno-
vatsion texnologiya va materiallardan foydalanish quruvchilar va dizaynerlardan yangi bilim va ko‘nik-
malarni talab qiladi.

Bu muammoni hal etish uchun yangi texnologiya va innovatsiyalarni doimiy nazorat qilib borish, mutaxas-
sislarni yangi malakalarga o‘rgatish va qurilishda ilg‘or texnologiyalarni qo‘llash lozim bo‘ladi.

■	 Iqtisodiy. Hozirgi paytda uy-joy qurilish madaniyati ham iqtisodiy muammolarga duch kelmoqda. Turar 
joy binolarni qurish katta moliyaviy resurslarni talab qiladi hamda iqtisodiy qiyinchilik va bozor o‘zgar-
ishlariga duch kelishi mumkin.

Ushbu muammoni hal qilish uchun samarali moliyaviy mexanizmlarni ishlab chiqish, investitsiyalarni jalb 
qilish, loyihalarni boshqarishni takomillashtirish va qurilish xarajatlarini kamaytirish zarur bo‘ladi.

Butun dunyoda globallashuv jarayoni jadallashgan bir vaqtda uy-joy qurilishi madaniyati rivojlanishda 
davom etmoqda. Bu o‘z navbatida iqtisodiyotni rivojlantirish uchun uy-joy qurilishining ahamiyatini belgilovchi 
yana bir muhim omil sifatida multiplikativ samaraga, ya’ni tog‘-kon, qurilish materiallari va metallurgiya sanoati 
hamda elektr jihozlari, kauchuk va plastmassa mahsulotlarini ishlab chiqarish, shuningdek, ijtimoiy soha rivo-
jlanishiga zamin yaratadi. Shu bilan birga, qo‘shimcha ish o‘rinlari yaratilishi, qurilish materiallari, transport va 
savdo xizmatlariga bo‘lgan ehtiyojning muntazam ortishiga, shuningdek yo‘l-transport, muhandislik-kommu-
nikatsiya va kommunal infratuzilmalarning ham yaxshilanishiga olib keladi. 

X U L O S A  V A  T A V S I YA L A R
Xulosa o‘rnida ta’kidlash joizki, uy-joy qurilishi madaniyati jamiyat taraqqiyotining muhim tarkibiy qismidir. 

U turar joy binolarning sifati va estetik qiymatini belgilaydigan tarixiy an’analar, tamoyillar va qadriyatlarni o‘z 
ichiga oladi. Uy-joy qurilishi madaniyati ijtimoiy muhitni shakllantirishda muhim rol o‘ynaydi hamda aholi faro-
vonligi va turmush darajasiga ta’sir qiladi. Shu bilan birgalikda, hozirgi uy-joy qurilishi va madaniyatining rivo-
jlanishi atrof-muhit muammolari va jamiyat ehtiyojlari o‘zgaruvchanligi kabi turli muammolarga duch kelmoqda. 
Shuning uchun jamiyat ehtiyojlariga javob beradigan barqaror va sifatli uy-joylarni yaratish uchun qurilish 
madaniyatini yanada rivojlantirish va takomillashtirish muhimligi bugungi kunning dolzarb mavzularidan biri 
bo‘lib qoladi.

Yuqoridagilardan kelib chiqib ta’kidlash joizki, bugungi kunda uy-joy qurilishi madaniyati rivojlanishinining 
istiqbolini quyidagi yo‘nalishlarda bo‘lishi tavsiya qilinadi: 

■	 Uy-joy qurilishida yangi texnologiyalardan foydalanish.

Uy-joy qurilishida texnologiyaning rivojlanishi bilan binolarni loyihalash, qurish va boshqarish uchun yangi 
imkoniyatlar va vositalar paydo bo‘ladi. Bunda muhim yo‘nalish - bu energiya sarfini optimallashtirish, binolar 
ichidagi xavfsizlik va qulaylikni oshirish imkonini beruvchi aqlli texnologiyalar va binolarni boshqarish tizimlar-
idan foydalanish hisoblanadi.

■	 Barqaror uy-joy qurilishini ta’minlash.

Uy-joy qurilishi madaniyati atrof-muhit muammolari va ekologik barqarorlikka ko‘proq e’tibor qaratishi kerak 
bo‘ladi. Bu ekologik toza materiallardan foydalanish, energiya tejamkor qurilish, atrof-muhitga ta’sirni hisobga 
olishni o‘z ichiga oladi. Kelajakda uy-joy qurilishi ekologik jihatdan mas’uliyatli va barqaror bo‘lib, atrof-muhitga 
salbiy ta’sirlarini kamaytirish va barqaror yashash muhitini yaratishga yordam beradi.

■	 Shahar infratuzilmasini rivojlantirish.

Urbaniyazatsiya jarayoni kuchayishi va shahar muammolarining ko‘payishi bilan uy-joy qurilishi madani-
yati shahar infratuzilmasini yaxshilashga qarab rivojlanishi kerak bo‘ladi. Bu qulay va xavfsiz shahar may-
donlarini yaratish, transport infratuzilmasini, jumladan, jamoat transportini rivojlantirish va barqaror shahar 
hududlarini yaratishni o‘z ichiga oladi. Shahar infratuzilmasini rivojlantirish aholining turmush darajasi va sifa-
tini yaxshilashga, transport muammolarini kamaytirishga va barcha aholi uchun qulaylik hamda foydalanish 
imkoniyatini ta’minlashga yordam beradi.

■	 Innovatsion qurilish materiallaridan foydalanish.

Uy-joy qurlishi madaniyatining rivojlanishi yangi qurilish materiallarillarini, yengil, ekologik toza va energiya 
tejamkor materiallarni doimiy izlash va ulardan foydalanish bilan ham bog‘liq. Shuning uchun ham qayta tiklan-
adigan energiya manbalariga asoslangan yangi qurilish materiallarini ishlab chiqish neft-gaz va boshqa qazilma 
manbalarga qaramlikni bir necha marotaba kamaytirishga olib keladi.

Umuman olganda, uy-joy qurilishi madaniyatining rivojlanishi istiqbollari yangi texnika va texnologiyalar, 
qurilish materiallari, buyumlari va konstruksiyalardan foydalanish, barqaror uy-joy qurilishi, shahar infratuzil-
masini rivojlantirish va shu kabi qurilishdagi barcha innovatsiyalar bilan bog‘liq holda namoyon bo‘ladi hamda 
ushbu yo‘nalishlar kelajak uchun yanada samarali, barqaror va qulay turar joy binolarining barpo etilishiga 
yaqindan yordam beradi.

